
XULASA 

Mi na xebata xo de des estanikî top kerdî û mi înan nuştî. Nê estanikî wextêk ma 

şenik/doman bîyê şewanê dergan de maya ma, marê vatinî. Mi nê estanikî zafane maya 

xo ra goştarî kerdî û nuştî. Ziwanê dayîka maya mi kirdaskî û yê pîyê mi zî kirmanckî 

yo. Maya mi bi pîyê mi de zewicîyêna dima kirmanckî bander bena. Nê estanikî ke mi 

nuştî zafane bawkalê mi kirdaskî maya mi ra vatî aye zî ma rê kirmanckî vatê. 

 Ez wazena tayêk behsê prosesê topkerdişê estanikanê xo zî bikera. Dewa mi yew 

dewa ke şenik a. Pêrotop tede vîst keye estê. Girêdayê ya Gêlî ya. Gêl ra şîyês kîlometre, 

Dîyarbekir ra nêzdî pancas kîlometre dûrî ya.  Dewe de ez vernî şîya hetê ema xo, aye 

estanika Hemoleke zanayînê. Ema mi extîyar bîya nêzdî şeştî serre ya. Estanika 

Hemoleke mi rê vate la mi çîyêk aye ra fehm nêkerd û mi nêeşkena binusa. Dima ez şîya 

hetê bawkalê xo (95 serre yo) la ey zî mi ra va ez estanikan nêzana. Tena çîyêk ey vîr 

ameyê mi rê vatê, eskerî ya ey û behsê pêrodayîşê ke ey verê kerdî bî.  

 Na xebat tena yew beş ra yena meydan û na beş de zî tena des estanikî estê. Nê 

des estanikan ra taye sey fabl ameyî vatiş, taye zî eşq û evîn ser o ameyî vatiş. Estanikî 

ke mi nuştî semedê şîretkerdişî, tecrube, meraq, taye zî semedê huyayîş, halê zûrkeran, 

rezîlbîyayîşe û fikirîyayîşî ser o ameyî vatiş.  

 

 

Ömer BİÇER  

  Mêrdîn-2022 

KILMEK 

Amancê na xebate top kerdişê estanikanê kirmanckî yo. Na xebate de des 

estanikî estê. Mi nê des estanikî dewa xo ra kom kerdî. Mi nê estanikî zafane maya xo ra 

arê kerdê. Mi vengê maya xo bi telefonî qeyd kerdine û dima estanikî ke maya mi 

vatinê, mi înan goşdarî kerdine û nuştînî. Semedê ke maya mi êdî extîyar bîya taye 

estanikî xo vîr ra kerde bî û nêmcet vatinê. Aye estanikî ke nêmcet mi ra vatê, mi bi 

ardimkarîya waya xo temam kerdî. Weyta de çîyêk muhîm esto, lazim o ke ez vaca 

maya min kurmanc a. Nê estanikî ke mi nuştê wextêk maya mi şenik bîya bawkalê mi, 

derê vatê. Dima maya mi bi pîyê de zewîcîyêna kirmanckî bander bena. Wextêk ma 

şenik bîyê maya mi zî ma rê bi kirmanckî vatinê. 

Çekuyê Kilîtî: 

Estanike, Kirmanckî, Zazakî, Gêl, Dewe  



v 

 

ÖZET 

Bu çalışmanın amacı kirmanckî masalların derlenmesidir. Bu çalışma da on tane 

masal vardır. Ben bu on masalı yaşadığım köyden toplayıp derledim. Bu masalların 

çoğunu annemden dinledim. Annem, masal anlatırken sesini telefon ile kaydettim sonra 

sesini dinleyip onları yazıya çevirdim. Annem artık ihtiyar biri olduğu için bazı 

masalları unutmuştu ve onları eksik anlatıyordu. Eksik anlattığı masalları ablamın 

yardımıyla tamamladım. Burada önemli bulduğum bir husus var, söylemem o ki annem 

Kurmanc biridir. Annemden dinleyip yazdığım çoğu masalı dedem anneme küçükken 

anlatmış. Daha sonra annem evlenir Kirmancca/Zazaca öğrenir. Biz de küçükken bizlere 

bu masalları Kirmancca anlatıyordu. 

Anahtar Kelimeler: 

Estanike, Kirmanckî, Zazakî, Gêl, Dewe  

ABSTRACT 

The purpose of this study is to gather Kirmanckî tales. There are ten stories in 

this study. I have gathered these ten tales from the village where I live. I got most of 

these stories from my mother. I recorded my mother's voice by phone, then i listened to 

the voice and put them in writing. My mother had forgotten some stories because she 

was getting older and she was missing them. I completed the stories he was missing with 

my sister's help. There's something important here. I have to tell you, my mother is 

Kurmanc. My grandfather told her the stories i wrote when she was little. Then my mum 

gets married and she learns kirmancki. My mum was telling us those stories when we 

were little. 

Key Words 

Estanike, Kirmanckî, Zazakî, Gêl, Dewe  

VATEYO VERÊN 

Estanikî, şewanê derg û dilan de ma rê sey yew televîzyon, sey yew fîlm bîyê. 

Wextêk kesêk ma rê estanike bi vatinî, ma kewtinê mîyanê xeyalan, ma bi aye estanike 

de firaynî şînê hewran ser o, sey yew mîlçike. Dar û ber bi ma de vazdayinê, kerm û kêz 

bînê ganî, Şêr û şepel ma rê bînê heval her tewir heywanî ma reyde qalîkerdinê: heşe, 

luye, verg, hargûş, mîlçikê, mar… ûsn. Şewanê zimistanî de vengê va û varite û vengê 

adiro ke sobe de veşaynî bînê senfonîyeke, çila adirê sobeyî xo daynî dêsanê odeyî ro, 

heywanî ke mîyanê estanikan de vîretinê dêsan ser o vazdayînê şînê û ameynê. Qulika 

sobeyî ra pufpifa adirî ra ma tersaynê, ma vatenê qey kufkufa marî ya. Pîzeyê ma Şenglo 

û Mengloyî rê veşaynî, ma nengan vergî ra çînaynî. Ge-ge ma huyaynê ge-ge ma xo ver 

kewtînê, şermîyayinê. La nika nê estanikî pêro vindî benê. Estanikî yew ca êdî ziwanê 

ma beno vindî. 

Estanikî, edebîyatê fekkî ra yew qism ê. Her çî beno babetê edebîyatî. Folklor, 

kultur, erf û edet, eşq û sînayîş, geyrayîş û huyayîş… La bê ziwan edebîyat nêbeno. Bi 

sayê ziwanî merdime, xem û xeyalan û derd û kulanê xo vano. Bê ziwan edebîyat 

nêbeno, edebîyat zî çinîyê bo ziwan feqîr maneno. Ziwan, edebîyatî pêt keno, aver beno. 

Edebîyat zî ziwanî pêt keno, aver beno. Bi sayê edebîyatî, ziwan de çekuye, mana ya 

çekuyan zêde benî, ziwan hera û dewelemend beno. Ziwan yew altûn bo, şaîr û nuştoxî 

zî nê altûnî virazenê şekil denê bide, kenê ber û bazin. Estanikî, şîîrî, kilamî, roman û 

tîyatro pêro bi sayê ziwanî yenî nuştiş. Çîyo ke zaf muhîm esto, o zî no yo ke ziwan, aye 

însanê ke bi yew ziwanî qalîkenî înan ano yew rayîr ser, înan keno yew milet/netewe. 

Wextêk yew milet/netewe bi yew ziwanî de qalîbikero hîsê mîllîyê de zî pîya hereket 

kenê. Yewîye mabeynê înan de virazîyena. Yewbîyayîşê milet bi sayê ziwanî dewam 

keno. Yanê lazim o ke ez vaca estbîyayîşê yew milet, bê ziwan nêbeno û bê ziwan yew 

milet nêmaneno, mîyanê miletanê binan de eslê xo vîr ra keno û vindî beno. Semedê ke 

ziwanê ma vindî nêbo, şarê ma eslê xo vîr ra nêbikero hewce yo ke miletê ma êdî hişyar 

bibo û wayîrê ziwan û kulturê xo bivecîyo. 

Ma taye-zaf, şenik-xurt nêvacê semedê ziwan û kulturê xo bixebitê. Yeno zanayene 

ke her çî, bi hereketê şenik reyde destpêkeno û xurt beno. 

Mi des hebî estanikî nuştê. Nê estanikî nika nêbinusîye kal û pîrê ma na dinya ra 

koç bikerê dima ma nêeşkenê binusî. Kal û pîrê ma qalanê xo vîr ra bikerî zî qelem û 

kaxiz xo vîr ra nêkenî. Semedê averbîyayîşê ziwan û kulturê ma rê kam/kame ked dayo 

û dano, ez înan perin rê hurmet kena. 

Semedê ardimkarîya na xebate verê hemîn keda maya mi esta. Homa derd û xem 

nêdo, sihet û efîyet derê bidero. Dima ardimkarîya waya mi Nazîme BÎÇER û semedê 

eleqa û rêberî ya şêwirmendê mi mamoste Dr. Ahmet KIRKAN rê zaf sipas kena. 

Keyeyê ey awan bo. 

 

 

Ömer BÎÇER 

MÊRDÎN 2022 

 

 



xi 

 

KILMNUŞTEYÎ 

b.   biewnî / nîyade (bakınız)  

ç.   çape (basım) ç.c. çimeyo corên (yukarıda adı geçen kaynak) 

çev.   çeviren (çarnayox)  

haz.   hazırlayan (amadekar)  

r.   rîpel (sayfa)  

ûêb.   û ê bînî (ve diğerleri) 

ûsn.   û sey nînan ( ve bunlar gibi)  

yay. haz.  yayına hazırlayan (amadekarê weşanî) 

DESTPÊK 

Yeno zanayene ke kirmanckî roje bi roje vindî beno û taye yeno qalîkerdene. 

Taye qalîkerdişî ver de hêdî-hêdî çîyêk folklorîkî zî yenê vîndîbîyayîş. Nê çîyan ra yew 

zî estanikî. Estanikî, edebîyatê fekkî ra yew cure yê û Edebîyatê Kirmanckî de cayêk 

muhîm gênî. Çunke estanikî her babete de yenê vatene û hetê edebîyatî ra zaf 

dewelemendî.  

Estanikî, goreyê mintiqayan cîya cîya nameyan gênê. “Sanike”, “estaneke”, 

“estanike”, “estoneke”, “estonike”, “vistaneke”, “vistoneke”, “şanike”, “sonike” …1 

Estanikî, bi tayê vateyanê standardî destpêkenî sey beno nêbeno. Peynîya estanikan 

zafane rindê ver de qedêna û viraştoxê estanikan bewlî nîyê.  

Estanikî, her çeşît babete de yenê vatene înan ra zafane heywenan (fablî) ser o 

yê. Estanikî rastikênî, xeyalî, huyayîşî û rêzilkî zî estê.2 Estanikî, ders denê însanan, 

merdim înan ra şîret gêno. Taye estanikî zî estê merdim pê înan wext vîyarneno. 

Estanikî tena semedê gedan nêvacîyenê, merdimê xişnî zî şînê goşdarî bikerê.  

 Mîyanê estanikan de çekuyêk normal cuye de nêyenê vatene estê û nê çekuye 

semedê dewelemendîya ziwanî zaf muhîm ê. Ziwan, çîyêk ganî yo sey yew dare. 

Virazîyêno, xişin beno û mireno. Merdim ey ra biewnî yo qeyta bikero aye dare ra 

fêkîyanê weşikan û şîrînan weno. Ger qeyta nêbikero xo ra dare wuşke bena.  

 

                                                 
1 Edebîyatê Kirmanckî ra Nimûneyî, Weşanê Enstîtuya Ziwananê ke Tirkîya de Ciwîyenê ya 

Unîversîteya Artuklu, Mêrdîn 2012, rîpel 50. 

2 Guntaş Aldatmaz, Nadîre: Folklorê Kirmancan (Zazayan / Kirdan / Dimilîyan) Ser o 

Cigêrayîşê, Tezê Masterî, Mêrdîn 2013, rîpel 25. 

BEŞÊ YEWIN 

No beş de des estanikî estê û her yew estanike bi sernuşte yê xo reyde ameya 

nuştene. 

1. ESTANİKÎ 

   1.1. Her û Rayirê Hec 

Beno nêbeno rojêk yew merdime beno û yew herê ey beno. Herê no merdimî êdî 

extîyar beno wayirê herî zî êdî ci viradano. Çimkî her extîyar bîyo êdî nêeşkeno kar 

bikero, nêeşkeno bîran ser awe bîyero, qonca bikirêşo... Her êdî azad beno. Weşîya 

wesar û hamnanî vîrena zimistan yeno. Mewsîmo ke yeno serd o. Her vano ez se bikera? 

zimistan yeno ez teber ra maneno. ikirîyeno vano ez şêra hec, polê hecî germ o heta 

zimistan nêameyo ez şêra. Her rayir kuweno şono. Gelekî ca şono yew beran verbê herî 

yeno. Beran vano: Kerrr!  

Her vano: Estaxfîrullah mi ra mevace  'ker’ bivace: Ker ker ker axa sal ji te ra bû 
reng axa. 

Beran vano: Ker ker ker axa, sal ji te re bû reng axa, ti şonî kura? 

Her vano: Ez şona hec. 

Beran vano: “Ez zî to reyde yena.” 

Wirdê pîya denî piro şonê. Taye ziman tira şono yew luye verbê înan yena. Luye 
vana Kerrr!  

Her vano: “Estaxfîrullah mi ra mevace  ‘ker’ bivace: Ker ker ker axa sal ji te ra 

bû reng axa. 

Luye vana: “Ker ker ker axa, sal ji te re bû reng axa, ti şonî kura?” 

Her vano: Ez şona hec. 

Luye vana: Ez zî to reyde yena. 

Her vano: Ti yena bê. Her, beran û luye hemeyrê şonê Gelekî wext şonê yew 

kesa vînenê.  

Kesa vana: Kerrr! 

Her vano: Estaxfîrullah mi ra mevace ker” bivace: Ker ker ker axa sal ji te ra bû 
reng axa. 

Kesa vana: Ker ker ker axa, sal ji te re bû reng axa, ti şonî kura? 

Her vano: Ez şona hec. 

Kesa vana: Ez zî to reyde yena. 

Tayêk rayîr de şonê ena rey yew dîk verbê înan vecîyeno. Dîk vano: Kerrr! 

Her vano: Estaxfîrullah mi ra mevace  'ker’ bivace: Ker ker ker axa sal ji te ra bû 
reng axa. 

Dîk vano: Ker ker ker axa, sal ji te re bû reng axa, ti şonî kura? 

Her vano: Ez şona hec. 

Dîk vano: Ez zî şima reyde yena. 

Her, beran, luye, kesa û dîk pîya rayîr kuwenê. Gelekî wext şonê. Her vano ez 

betilîyaya, ma taye îstîrehet bikerê. Binê seya yew dare de vindenê. Her seya dare de xo 

derg keno. Hetê înan ra hîrê vergê yenê. Dûrî ra înan vînenê. Nê hîrê vergan ra yew verg 

extiyar o, didanê ey kewteyê. Vergo extîyar vano ez extîyar a, didanê mi çinîyê, verê 

hemîn ez şêra her î ra taye goştê cayê ke nermo bora, şima tira dima bêrê. Her şono hetê 

her î ra, bi xo vano ez hakanê herî biwera beno ke hakê herî nerm ê. Ez eşkena biwera. 

Verg fekê xo fîneno hakanê herî. Her bi nişk ra çaqanê xo şidêneno. Serê vergî mîyanê 

çaqanê herî de maneno. Mîyanê no hengayî de beran nêzano se bikero, tepa şono yeno 

serê xo pey ra dano vergê ro. Dîk xo ver de fireno şono dar ser o û ururî keno. Kesa xo 

ver de herre aşênena xo dekena binê herre. Luye bi lez û çelfengîya xo newal newal 

remena mîyanê daristanî. Verg, nêzano çi ameyo serê ey ser o. Verg Serê xo bi zorakî 

çaqanê herî ra xilas keno, vaz dano şono embazanê xo hete. Vano, ma biremî. Embazê 

ey persenê vanê, se bî, çi qewimîya? Vergo extîyaro reben vano, ma heta nêşêrî pey 

hewt koyan ez nevana, de haydê ma biremê. Heta pey hewt koyan remenê. Embazê 

vergê extîyar persenê vanê, de ka vace çi hame sere yê to ser o?  

Vergo extîyar vano, Şima nêzanê se bî? Mi va ez şîyera taye hakanê herî biwera, 

mi nêdî se bî, yewirê çatme deker de viyeyê mi waşt ke mi pê bixeniqno, yewir pey ra 

mîrkute daynî mi ro, yewir azanê mi wend, yewirê mezelê mi kende, yewir zî vazda şî 

kefen û sabûn bîyero. Embazê vergê huyenê û wina vanê, ma va qey sebî?  Ê çîyek to dî 

nê hewa nêbî, ey ke hewsar dekerde vîyeyê to her bî tersa û çaqê xo şidênayê. Ey ke 

konî da to ro beran bî. Nêzano se bikero şi hame xo ver to da. Ey ke azanê to wende dîk 

bi, tersanê to ver de nêzana se bikero fira şî dar ser o ururî kerde. Aye ke mezelê to kend, 

kesa bî tersanê to ver de xo limit dekerde binê herre. Aye ke kefen û sabûnê to bîyero 

luye bî, tersanê to ver de rema şî. No hedîse ra dima huyenê û rayirê xo dewam kenê.3 

 1.2. Şenglo û Menglo 

Va yew bize bena, şona xo rê yew mexara de cûyena û di hebî bizikê aye rê benê. 

Nameyê bizêkanê aye yew Şenglo û yew zî Menglo yo. Na bize semedê bizêkanê xo 

şona yaban çerena, şit dekena guwananê xo. Wextê ke şona yaban bizêkanê xo ra vana, 

Şenglo, Menglo ez şona yaban, şima mi ra vêşêr yewirî rê ber nêbiakî, wa yew şima 

nêbixapêno, verg esto şima weno. Şenglo û Menglo vanê temam û maya înan şona 

yaban. Maya înan vecêna teber şona yaban, yew verg yeno berî ver vano, Şenglo, 

Menglo bêrê berî biakerê maya şima ameyê. Şenglo û Menglo vanê no vengê maya ma 

nîyo. Vengê maya ma barî yo û berî nêakenê. Teslîya vergî kuweno, ewneno ber 

nêabîyêno verg şono. Maya Şenglo û Menglo yaban ra tadîyena yena berî ver û vana, 

Şenglo, Menglo bêrê berî biakê maya şima ameyê. Şenglo û Menglo vanê na maya ma 

ya û vazdenê berî akenê, mirdî şitê xo şimitnenê xo mirde kenê. Rojê bîne maya Şenglo 

û Menglo gilana şona yaban. Verg yeno la enaxa vengê xo barî keno û veng dano, 

Şenglo, Menglo berê berî biakê maya şima ameyê. Şenglo û Menglo vanê qey maya ma 

                                                 
3 Na estanike mi 25.12.2020 de maya xo ra goştarî kerde û nuşte. 

ya û vazdenê berî akenê. Verg wirdîna zî weno. Bize tadêna keye ewnêna ke ber 

akerdeyo û Şenglo û Menglo çinîyê. Vazdena teber yaban ra kuwena Şenglo û Menglo 

yê geyrena. Çend ziman şono, raştê yew luye yena vana, ey luye! waya mi to bizikê mi 

nêdîyê. Luye vana, ney mi nêdîyê. Bize çendîna geyrena yew qertal vînena. Qertal ra 

vana, ey qertal! birayê mi to bizêkê mi nêdîyê. Qertal vano, ney mi nêdîyê. Bize şona-

şona enaxa raştê heşe yena bize heşe ra vana: ey heşe! waya mi to bizêkê mi nêdîyê. 

Heşe vana, ney mi nêdîyê. Bize aye pol eno pol geyrayîşê xo dewam kena raştê vergî 

yena. Vergî ra persena. Ey vergo! birayê mi to bizikê mi nêdîyê. Verg vano, “No erd o, 

no asmên o goştê înan verbê didanandê mi de yo.” Bize vana ez to gere kena, bê ma şêrê 

hetê çerxçî. Bize şona keye yew sitilê mastî amên kena. Verg zî şono yew eqîbe gêno tir 

û fisanê xo reyde pirre keno û şonê hetê çerxçî. Çerxçî eqîbe yê vergî akeno ewnêno ke 

pêro tir û fis ê. Sitilê bize akeno ewnêno ke yew masto pak û temîz û qeymaxê mastî ser 

o bîyo çadir.  

Çerxçî, qiloçanê bize sey yew mû têj keno. Çerxçî, çerx dano didanandê vergî ro. 

Didananê ey kor keno sey pûşî. Çerxçî didananê vergî hende kor keno ke verg êdî 

nêeşkeno bize ra yew mû bianco. Tira dima bize vergî ra vana de haydê bê ma şertê xo 

kerdo ma danê yewbînan ro. 

Bize vergî ra vana, vernî ti hicûm bikere, ti fekê xo fîne mi. Verg fekê xo çend 

raye fîneno bize, keno nêkeno nêeşkeno yew mû zî ganê bize ra bianco. Bize vergî ra 

vana dor ameya mi û wirdî linganê xo yê vernînan hawenena linganê peynînan ser û 

qiloçanê xo dena binê pîzê vergî ro. Pîze yê vergî şeqîyeno û Şenglo û Menglo miyan dê 

pîzeyê vergî ra vecîyênê. Maya înan persena vana, Şenglo, Menglo şima şî kura? Şenglo 

û Menglo vanê ma şî keyeyê xalo, ma tirşik û birinc werde…4 

                                                 
4 Na estanike wextêk ez şenik bîya xişnanê mi, ma rê vatinê mi xo vîr ra nekerde û mi nuşte. 

 1.3. Luya Boçqoleke 

Bî nêbî yew luye bî, na luye boçqolek bî. Na luye şona qayîşê gobalê cotkarêk 

terewena. No mêrdek her kul û roje şîyero cite qayîşê gobalê ey çinîyo. No mêrdek 

qayîşê gopalê xo virazeno şono cite, rojê bîn yeno ke nara çinîyo. Mêrdek vano ez se 

bikero na luye, ez yew hewa bikera. Her roje na luye yena qayîşê gobalê mi bena. Rojêk 

na luye dima kuweno, qulika aye luye vîneno. No mêrdek şono yew kuye gêno. Mîyanê 

na kuye vengo û boçika na kuye esta. Mêrdek tayêk çîyêk zî dekeno mîyanê na kuye û 

serbê qulika luye ra aleqneno. Wextê ke va yeno dano na kuye ro kuye leqena bi vengê 

na kuye ra luye tersena. Çende va bêro kuye leqena şeq-teq veng vecena. Luye zî 

nêewtêna vecîya teber. Hîrê roje zereyê qulika xo de veyşan teyşan manena. Rojêk 

hendike veyşan bena, zorê aye şono xo mîyanê qulik de top kena-kena vana vîîîzz 

vazdena teber. Gelekî ca vazdena vindena. Qulika xo ra ewnêna ke çi biveyno. Aye 

çîyeke a tersnaynê yew kuya. Hendî hêsir bena vana ez gerek na kuye bixenikna. Şona 

na kuye serbê qulika xo ra gêna, boçika xo ra bestena û şona ro yê ver. Vana ez gerek to 

bixenikna to hende mi tersna. Luye şona mîyanê awe boçika xo zî dekana binê awe ke 

kuye bixenikno. La kuye qula û awe dekona mîyanê kuye biqe-biqe kuye ra veng yeno. 

Luye vana, Kuye vengê xo mevece, ez gerek to bixenikna. Veng dewam keno, awe 

dekona mîyanê kuye veng ti ra yeno: “biqe biqe biqe…”. Luye nara vana, kuye veng 

mevece ez to xeniknena. Kuye pirê awe bena, giran bena û hêdî-hêdî şona binê awe, la 

kuye boça luye ra beste ya luye zî pa şona binê awe. Luye zaf tersena vana ez sebikera, 

ewnêna ke a zî pa şona binê awe, kuye ver de a zî xeniqiyêna, veng da kuye dana: “ha 

kuyê! ha kuyê! ti mi virade, mi ti virada ya.” Çend reye vengê kuye dana. Luye ewnêna 

ke çareyê aye nêmenda xo ancena-ancena boça aye qerfêna. Êdî kura şêro her kes tira 

vano luya boçqoleke. 

 Na luye vana ez yew çîyêk bîye ra serê înan ser o êdî mi ra nêvacê luya 

boçqoleke. Yew roje şona hetê embazanê xo vana, law embazenê! mi yew rez dîyo 

engura no rezî dersayo û hendike weşa ma şêrê engura no rezî biwerê. Embazê na luye 

yew qefle top benê û luya boçqoleke dima kuwenê şonê dekonê mîyanê rezî. Luya 

boçqoleke embazanê xo ra vana şima gerek çelekê nêbikerê lazim o ez boçanê şima 

meyvanê şiman ra bibesta. Her kese meyvanê xo ra engure biwero. Luyê bîn ê vanê 

temam beno ma her kese meyva xo ra biwerê. Luya boçqoleke boçanê luyanê bînan 

serbûnan ra bestena. Luyê destpêkenê engura xo wenê, luya boçqoleke zî taye engure 

wena û binê meyve ra vecêna acor şona. Luyê bînê veng da luya boçqoleke danê. Lila 

boçqoleke ti kura şona? luya boçqoleke vana, Mîza mi yena, ez şona mîza xo kena û 

yena. Luya boçqoleke, şona dêsî ser o û veng dana, “xaloooo xaloooo luyan rezê to 

qedêna! xaloooo xaloooo luyan rezê to qedêna…!” luyê bînê tersan verde xo ancenê-

ancenê teke teke boçê înan qerfîyenê, pêro benê boçqoleke. Luya boçqoleke, yena vana 

laa ez enewa kena şima, şima mi ra vanê luya boçqoleke, şima zî pêro qol bê. Luyê ceza 

xo vînenê û her ke yewe, yew ca ra şonê.5 

 1.4. Tûsike û Belovan 

Rojêk yew her êdî extîyar beno, wayîrê no herî ey wareyê erdan de ca veradano. 

No her veradaye-veradaye xo rê çereno. Milayê dewe yeno hetê no herî ey ra vano ti 

nêeşkenê Tûsike û Belovan bitewşê û înan mi rê bîyarê. Tûsike û Belovan nameyê di 

hebî luyan o. Nê luyê qayîşê gobalê milayî terewitê. Her vano, mila! ti zanê ez yew 

extîyara, wayîrê mi ez waran de veradayo, ti mi rê yew welçeka cew biderî, ez biwera ey 

wext ke qewetê mi bibêro mi ser o ez to rê Tûsik û Belovan bîyara. Mila vano, temam û 

yew welçeka cew dano no herî. Her, cew weno û pêt beno şono qulika Tûsike û Belovan 

verde xo derg keno sey yew belate. Nîme yê şewe de Tûsike wardena ke şîye ra teber 

mîza xo bikera no herî vînena. Nimacî beno serê sibayî Tûsike, Belovan ra vana mi 

emşo yew hewn dî ke yew giro goştine berê ma verde bî. Belovan vana: 

-  Wey Tûsikamin hewnê to xeyrin bo. Hele ma şîyerê biewnê. Şonê ber akenê. 

Tûsike vana:  

- Belovan, ma se bikerê. Belovan vana:  

                                                 
5 Mi na estanike 25.10.2020 de maya xo ra goştarî kerde û nuşte. 

- Tûsê, vaz de şo zere ra qayîşê gopalê milayî bîyere. 

Tûsike şona qayîşê gopalê milayî ana û Belovan qayîşî dekena vîyedê xo û 

fînena vîyedê herî ke ey bianco zereyê qulika xo. Belovan, keyf kena bi xo vana goştê nê 

herî tena zimistan de ma rê bes keno. Belovan herî erd ra tayekî kirancena. Her xo têde 

nêdano xo merdekî kerdo. Tayêk bîn zî ancena hama her bi nefş ra çeng beno wardeno 

pay û çargamî vazdano. Her, Belovan xo dima kiranceno, Belovan zî herî dima 

kirancîyêna. Tûsike, Belovan dima veng dana,  

- Belovaaan! ha Belovaaan! linganê xo fîne ver tuman, wilayî herê milayî to 

beno hetê banan.  

Her, Belovan erd ra kiranceno beno hetê keyeyê milayî û vang dano vano:  

- Mila-mila! Mi to rê Belovan arde. 

Mila vano, ehheh! ti tê me di.  Mila kêf keno û Belovan tewîşeno, linganê aye 

besteno û ganî-ganî Belovan poste keno. Tayêk sole ano dekeno mîyanê awe, solaw 

virazeno ganê Belovan ra saweno û tira dima Belovan viradano. Ganê Belovan veşeno û 

vazdena-vazdena şona binê sîya yew simzêr de vindena. Wazena ke tayêk va bido ganê 

aye ro û rehet bibîyo. La va yê ver de simzêr leqena û yew kerra simzêr ser ra kuwena, 

dena mane yê Belovan ro. Belovan destanê xo hetê hawa ra akena û vana,  

- Ellah-Ellah! Mi sekerdo, ez ameya binê sîya na simzêr mi xo rê yew tire kerde, 

to zî cor ra yew kerra da mi ro.6 

1.5. Padîşah û Aşike 

Yew padîşah beno û yew ceneka ey bena. Ceneka ey tayêk sîya ya. Yew aşike 

mîyanê dewe ra geyrena yena keyeyê no padîşahî.  Aşike padîşah ra vana:  

                                                 
6 Mi na estanike 25.12.2020 de maya xo ra goştarî kerde û nuşte. 

- Vî padîşah! Ti yew padîşahî, qey ceneka to enewa sîya ya. 

 Padîşah heq dano aye aşike û bi xo vano ez na aşike xo rê bigîra û aye bîn ca 

verda. Tira dima padîşah aşike reyde zewicîyeno û ceneka xo na vernîne veradano. 

Ceneka verîne ra di gedeyê Padîşahî estê. Yew keyne ya û yew zî lajek o. Rojêk aşike 

vana ez şêra yaban ra cilane bişuya û vengdê gedanê padîşahî zî dana. Aşike vana: 

- Gedenê bêrê ma şêrê ewro cilan bişuyê, ez serê şima zî bişuya.”  

Pîya şonê yaban, aşike kuşlanê xo virazena, teştê xo sernena, gedan ra vana şima 

zî mirê awe bikirêşê. Lajek û keyneke awe kirêşenê, aşike rê adir kenê, çi kar bibo derê 

ardim kenê. Aşike cilanê xo pêrine şuwena, qedênena û tira dima keyneke ra vana de bê 

henî ez serê to bişuya. Gêna serê keyneke kef kena-kef kena û ca gêna fînena ortê 

zinaran ra mîyanê şeqalî. Keyneke mîyanê şeqalî de manena û nêeşkena vecîya. Tira 

dima lajekî ra vana bê ez serê to bişuya. Lajek bi xo vano na aşike waya mi viste mîyanê 

şeqalî ko mi zî bifîno, terseno û remeno. Aşike lajekî dima vazdena ke ey bitewşo. Lajek 

vazdano remeno û wina vano:   

- Xwekê! Xwekê! Xweka newokê, kêr û dûzan te çerxokê. Jê dike serê bira 

nokê.  

Lajek wina vano û remeno, aşike nêeşkena ey bitewişo. Tapa egêrena cilanê xo 

top kena, firaqanê xo gêna yena keye. Padîşah vano:  

- Ceneke qey ti eyro enewa sîya bîya? Aşike vana:  

- Heww! Gedeyê to eyro hendike mi becnayê coka ez enewa bîya. Padîşah 

vano:  

- Qey senî gedeyê to becnayê? Aşike vana:  

- Mi kerd nêkerde ne yew mirê awe arde, ne adir kerde coka ez becya ya. 

Padîşah vano:  

- Ka gedeyê kuradî? Aşike vana:  

- Willah ez nêzana gedeyê kura şiyê. Lajek rema, keyneke ez nêzana kura şîya. 

Lajek hendike tersayo, milet ey dima kuwena vanê hele ma ra vace sebî, çi 

qewimîya? Ma biveynê to sekerdo? Lajek hema zî remeno û de-de milet cê tepîşenê 

persenê qey ti remenî? Lajek vano, Aye ceneke waya mi viste mîyanê şeqalî, mi zî 

fînena mîyanê şeqalî. Milet vano, Ka la waya to? Lajek vano, Aye ceneke sere yê waya 

mi şite û kef ke-kef ke û ca berde viste mîyanê yew şeqalî, bêrê ma şîyerê ez şima 

binawna. Milet gedeyî gênê şonê veynenê ke keyneke mîyanê şeqalî de ya. Ca gênê 

vecenê benê hetê padîşahî. Padîşah mesela bonder beno û fîneno aye cenek rê, ca mirdî 

kuweno û ca teber keno vano ti kura şona şo.7 

 1.6. Seyfo 

Yew mêrdek beno, nameyê ey Seyfo yo. Seyfo zaf feqîrek û belengaz yew 

merdim o. Çîyekê ey çinîyo, tena hîrê kergê ey estê. Rojêk şono meydanê dewe hetê 

gedan. Gedeyê xo rê xar û kaban reyde kay kenê, Seyfo zî înan temaşe keno. Gedan 

mîyan de lacê axayî zî esto. Kaba ya lacê axayî altûnina. Yew gede dano kaba altûnina 

lacê axayî ro, kaba ey virbena dekona mîyanê tûmike. Seyfo ra vêşêr yewek nêveyneno 

ke kaba dekota mîyanê tûmike. Gedeyê geyrenê-geyrenê kaba lacê axayî nêveynenê. 

Seyfo vano:  

-Gedenê! şima çi geyrenê? 

 Gedeyê vanê ma kaba lacê axayî geyrenê, Seyfo vano ez zana kaba ey kurada. 

Şêrê aye tûmike mîyan ra biewnê, kaba ey weyra da. Gedeyê şonê tûmike mîyan ra 

ewnênê ke kaba lacê axayî weyrada. Lacê axayî seyfo ra vano:  

- Law ti kam ê? to kura ra zana kaba mi mîyanê tûmike de ya?. Seyfo vano:  

                                                 
7 Mi na estanike 25.12.2020 de maya xo ra goştarî kerde û nuşte 

- Ez ser û binê erdî zana. 

Lacê axayî nameyê Seyfo yê bonder beno, gedeyê xaran reyde mirdî kay kenê û 

şonê keyeyê xo. Çend rojê tede şonê, rojêk dizdê dekonê keyeyê axayî, embar mîyan ra 

altûnanê axayî terewenê. Axa aye pol eno pol geyreno dizdan nêveyneno, teslîya axayî 

henî kuwena. Lacê axayî vîr kuweno, vano bawo ez yew mêrdek siraşnena ser û binê 

erdî zano. Rojêk ma kaban reyde kay kerdinê kaba mi vindî bî no mêrdek kaba mi dî. Mi 

va to senîhewa kaba mi dî? Va: Ez ser û binê erdî zana. No mêrdek beno ke nê dizdan 

bivîno. Axa şono keyeyê Seyfo, berî cineno. Seyfo ber akeno axayî veyneno. Axa vano 

dizdî dekotê embara ma, altûnê ma terewitê ger ti biveynê nê dizdan torê heqê to dana. 

Seyfo vano ser o çimanê mi ser axayê mi, ti şo keyeyê xo mi rê hîrê roje wext bide, ez to 

rê nê dizdan biveca meydan. Axa, hîrê roje wext dano Seyfo û şono keyeyê xo.  

Seyfo tadîyeno ceneka xo ra vano, ceneke ma se bikerê? ma yew zure kerd ma 

zengîn bî. Ma na rey se bikerê, ger ma nê dizdan nêveynê axa serê ma dera keno, ma 

wardê keyeyê xo biwenê na dewe ra biremê. Mexreb beno Seyfo û ceneka ey kermerê 

xo hedre kenê. Tena manenê hîrê kergê înan. Seyfo, ceneka xo ra vano hele biewnê 

kergê ma ameyê yan nêameyê, qene ma înan zî bitewşê û ma na dewe ra biremê şêrê 

heta axa ma nêtepîşto. Ma yew zure kerde, kam bizano dizdê şîyê kura, kamik dizdê 

altûnê axayî terewitê. Ceneke vana key ke kergê ameyê lîsê xo ser ke ma şîyerê. Seyfo 

zere de vindeno, ceneka ey şona lîs ra ewnîyena. Seyfo veng dano ceneka xo rê:  

- Ceneke! Ameyê ya nêameyê? Ceneka ey vana:  

- Mêrdek yew ameya aye bînê nêameyê. 

La qey xeber şîya nê hemehîrê dizdan, pêhesîyayê ke yew zane dizdan veyneno, 

nameyê no zane zî Seyfo yo. Hetê xo de yewnan ra vanê ma şêrê biewnê no zane ma 

eşkeno bivîyno, ma zano yan ney, eke ma bizano ke ma tira efû biwazê, eke ma 

nêbizanbo xo ra ma ke biremê. Nê hemehîrê dizdê şonê banê Seyfo yê ser o xo limnenê, 

dizdan ra yewir şono lojin ser vano hele ez goştarî bikera, biewnîya no zane ma zano yan 

ney. A game Seyfo zî semedê kerganê xo ceneka xo ra vano ameyê yan nêameyê. 

Ceneka vana yew ameya. Dizdo ke ameyo lojin ser o vano qey semedê ey ra vato, yew 

ame. Tayêk wext vîyareno Seyfo reyena vang dano vano ceneke aye bînê ameyê yan 

ney? Na game dizdo dîyin zî şono lojin ser o hetê embazê xo. Ceneka Seyfo vana yewna 

ameya, mende yew. Seyfo vano çîyekî nêbeno ke hîrêyin zî bêro. Tayena wext şono 

Seyfo nara veng da ceneka xo dano:  

- Pêro ameyê yan ney? 

 Dizdo hîrêyin zî yeno lojin ser o, a game ceneka Seyfo vana heme hîrê zî ameyê. 

Dizdê vanê no zane ma zano raşta ser o binê erdî zano, ma se bikerê senêkerê û hema 

vazdenê xo fînenê dest û linganê Seyfo vanê:  

- Xalo Seyfo ma kerd, ti mekere ma efû bikere. Seyfo vano: 

-  Ez ser û binê erdî zana, ez heme çî rehet vecena meydan. De vacê mi ra şima 

altûn û peranê axayî sekerdê? Rew şîyerê bîyarê heta mi axayî ra nêvato. 

Dizdê vanê Xalo Seyfo yew ra mevace ma şonê altûnan anê. Dizdê şonê altûnanê 

axayî anê denê Seyfo yê û remenê şonê. Rojê hîrêyin axa yeno vano Seyfo to altûnê dî 

yan ney? Seyfo vano axayê mi, senî mi nêdî? Ez ser û binê erdî zanena. Axa altunanê xo 

gêno û bara Seyfo zî gelekî dano. Seyfo ceneka xo ra vano mi di zurê kerdê ma hina 

zengîn bîyê, ma na dewe ra biremê heta zurê ma nêvecîyayê meydan.  

Rojê bîn axayê dewe vano ecep no Seyfo senî nê dizdî dîyê yew qulopilo çinî bo, 

yew gule dekeno binê doşeke û veng da Seyfo dano. Axa vano:  

- Seyfo, mi yew çî dekerdo binê doşeke eke ti bizanê bî çîyêk o, ez to ra yeqîn 

kena ke ti ser û binê erdî zanê.  

Seyfo zere yê xo anceno pîzê xo de vano, mi o qas ceneke ra va ma biremê, 

peynîya zuranê mi ameyê. Seyfo nêzano se bikero xo bi xo vano ax gulê-gulê! Axa vano 

Seyfo, ti raşta ser û binê erdî zanê. Binê doşeke de yew gule esta. Seyfo şaş beno, ey 

semedê ceneka xo Gule ra ax antibê. Seyfo hema keyeyê axayî ra vecîyeno, şono keyeyê 

xo, ceneka xo Gule zî gêno dewe ra şono. Şîyayîş no şîyayîşê Seyfo yê beno…8 

1.7. Verg û Heşe û Luye 

Rojêk yew verg, heşe û luye wanê bîyerê ma bibîyê wa û bira yê yewbînan. 

Têreyde geyrenê yew keye de manenê. Çend wext şono êdî zimistan yeno berî ver. Verg 

vano: 

- “Zimistan yeno, ma xo rê yew bize bikerê qawirme.” 

Şonê yew bize şiwane ra terewenê anê serra birnenê. Kûpê qawirmê xo zî hedre 

kenê, biza xo sûr kenê, dekenê kûpê xo mîyane kûpî pirre kenê, fekê kûpê qawirmeyî 

padenê û benê yew ca de dekenê binê erdî. Wanê wextêk zimistan ame ma yenê wenê. 

Rojan ra rojê vîrenê, zimistan ameyo, serdo heme ca sipî bîyo, serd û seqemê zimistanî 

heme ca gurewto. Verg bi nezanê xo, heşe zî bi heşê ya xo qawirme yê ke înan viraştê bî 

xo vîr ra kerdo. La luya çelfenge no qawirmeyî xo vîr ra nêkerdo. Şewanê derganê 

zimistanî ra yew roje nîme şewe de ca luye nêkuweno, pîzê aye veng û varito, vana ez 

şêra qawirmeyî ra tayêk biwera. Luye mîyanê cile de aye pol eno pol xo bena ana, xo 

leqnena, cayê xo de nêvindena. Heşe halê na luye veynena vana: 

- Çiyê luyê, ti cayê xo de nêvindena sebîyo to? Luye vana: 

- La wila veyva milayî gedeyêk ardo dinya, mira vana bê yew name bipane. 

Heşe vana:  

- La şo luyê, ti qey vinderta.  

Luye wardena şona cayê kûpê qawirmeyî veynena fekê ey akena mirdî wena û 

fekê qawirmeyî padena tapa agêrena şona keye. Heşe luye ra persena vana: 

- To çi name pana? Luye vana: 

                                                 
8 Mi na estanike 25.12.2020 de maya xo ra goştarî kerde û nuşte 

- Mi nameyê ey kerd Berfek. 

Çend şew û rojê vîrenê, luye nara cile mîyan de nêmeyê şewî de xo leqnena, xo 

bena ana. Heşe nara persena vana: 

- Nara sebî luye? Luye vana: 

- Enexa veyva muxtarî rê yew gede bîyo, vanê bê name pane. Heşe vana: 

Ê de şo name yê gegeyî bipane. 

Luye şona fekê qawirmeyî akena wena-wena xo mirde kena û fekê qawirmeyî 

padena, tapa agêrena şona keye. Heşe tira persena: 

- Waya luye to name yê gedeyî çi pana? Luye vana: 

- Mi nameyê ey kerde Nême. 

Çend şewîna vîrenê luye nara cile mîyan de xo bena ana, ihi ihi kena. Heşe nara 

persena: 

- Waya mina luye, nara sebî? Luye vana: 

- Wila enexa veyva axayî rê yew gede bîyo, vanê bê name bipane. 

Luye şona qawirmeyî wena qedênena binê qawirmeyî lêsena û gî xo mîyandê 

kûpê de kena pirre kena û fekê kupê qawirmeyî padena tapa tadêna şona keye. Heşe luye 

ra persena vana: 

- To çi name gede rê pana? Luye vana: 

- Mi nameyê ey kerdo Alas.  

Semedê ke binê kupê lişto qedênayo coka vana mi nameyê ey kerdo Alas. Heşe vana: 

- Ti nê nameyanê weşikan kura ra veynena ti çi fenkera, name yê ke to panayê 

hina çend weş ê. 

Şewê zimistanî vîrenê verg û heşe veyşanê la luye qawirme werdo mirda. Rojêk 

yeno vîr rê heşe ke yew qawirme yê înan estê bî. Hema verg û heşe vazdenê luye xo tepa 

dana xo siste kena, giran giran peynîya înan de vazdena. Verg fekê qawirmeyî akeno 

çilpo çilp weno. Tayêk vindeno tamê fekê ey cal beno. Heşe zî tayêk wena tadêna vana 

no qawirme nîyo. Verg luye ra vano: 

- Luyê Ellah belayê to bido, pêro boya gî yê to ti ra yeno.  

Luye înkar kena vana mi nêwerdo verg û heşe vanê to werdo. Luye vana: 

- Bê rê ma bibûsê, kam/kame hewnê xo de ereq bidero ey/aye qawirme yê werdo. 

Verg û heşe û luye heme hîrê xo denê tînce ver ro vanê kam ke qawirme yê werdo 

do ereq bidero. Luye fenker a yeman a heşe û verg hewn de şonê luye nêrakiwena şona 

serbê înan yew zinaro berz ser o lewî ser ra yew kerra xişin ana vana ez biqindirna înan 

ser o bibo ke ez înan ra pank biba. Kerra qindirnena vergî ser o la kerra nêdena vergî ro 

kişta ey ver de erd ra gunena. Verg tersa ver de virre beno hewa, peyra vîjik(gî) 

veradano. Heşe zî tersena a zî vîjik viradana. Verg ser bê xo ra ewnêno luye ra luye 

vana: 

- Mi henek kerde birayê verg û wayê heşe, şima qey wina tersayê. Verg no ser o 

vano: 

- No gî yo ke nême yê zinarî resayo qey gî yê heneka yo…” 9 

  1.8. Mîrza û Xezale 

Mîrza, yew xorto, rindek û bedew o. Zera Mîrza û Xezale dekewna yewbînan. 

Goreyê watişan yewbînan reyde dewe ra remenê şonê Ko yê Sîpanê Xelatî de mîyanê 

yew mixara de manenê. Weyra de zaf serrî têreyde manenê û di gedeyê înan benê.  

Rojêk Xezale şona verawe de cilane şuwena. Mîrza zî mixara de gedan verde yo. Nêzdî 

yê na mintiqa de Elo Paşa esto. Elo Paşa, yew wezîr o, namegiran o. Berdestê Elo Paşa 

yê estê. Elo Paşa û berdestê ey aye roje qey şonî seyd. Weyîşenê mayînan dê xo û ko yê 

Sîpanê Xelatî de seyidvanê kenê û raştê Xezale yenê. Xezale cilan şuwena, Elo Paşa 

rindikê ya Xezale veyneno û Xezale fînenê yew mayîn ser o aye gênî anê qesra Elo Paşa 

                                                 
9 Mi na estanike 21.08.2021 de maya xo ra goştarî kerde û nuşte. 

yê. Mîrza mixare de gelekî wext paveyê Xezale vindeno ha bêro ha bêro la Xezale 

nêyena. Mîrza şopa Xezala xo de şono verawe de tena cilan û firaqanê Xezale vîneno. 

Fehm keno ke çîyêk ameyo sere yê Xezale ser o. Mîrza gedanê xo ca veradano û Xezale 

geyreno. Di hîrê dewan şono peynîye yeno dewa Elo Paşa yê. Derûdorê şarê dewe ra 

perseno vano na dewa şima de çi esto çi çinî yo. Mîrza şîyero kamike dewe de nê hewa 

pirsan perseno. Na dewe de deweijî Mîrzayî ra vanê Elo Paşa yê ma şîyo seyd, 

seyidvanê de yew ceneke yaban de dîya xo reyde arda, yew ceneka zaf rinda.  

Mîrza, fehm keno ke na ceneke Xezala ey a. Mîrza dewe de xo keno feqîrek yew 

torbe fîneno maneyê xo û keye-keye geyreno. Peynî Mîrza şono qesra Elo Paşa yê 

berdestê Elo Paşa yê nêverdenî Mîrza şêro cor huzurê Elo Paşa yê. Mîrza berdastan ra 

vano ez deyîrbaza ez ca ca geyrena deyîran vana ez wazeno ke Elo Paşa yê rê zî deyîran 

bivaco. Elo Paşa destûr dano Mîrza yê rê û şono cor eywana Elo Paşa yê de roşeno. 

Mîrza ode de Xezala xo vîneno û destpêkeno deyîran vano. Gelekî deyîran vano ke Elo 

Paşa xo de şono ra kuweno. Elo Paşa senî ke xo de şono Xezale tadêna Mîrza ra vana 

biewnî şûr ê ey dês ra aleqnaye yo bigî destê xo serê ey derake ma biremê. Mîrza hema 

şûr ê ey gêno sere yê Elo Paşa yê perneno. Ey dekeno mîyanê lehîfî û cilanê Elo Paşayî 

xo pay dano û veng da berdestanê Elo Paşa yê dano înan ra vano ma rê di mayînan hedre 

bikerê ez û Xezale ma şonê cayêk. Berdestê,  fehm nêkenê ke ey ke veng da înan dayo 

Mîrza yo vanê qey Elo Paşa yo. Di mayînan hedre kenê Mîrza û Xezale veyîşenê 

mayînan û çargame xar daanê dewe ra vecênê teber xo xelisnenê.10 

 1.9. Pîrê û Mîlçike 

Beno nêbeno yew mîlçike bena û yew pîrê bena. Pîrê semedê ke nan virazo 

wazena adir bikero sekena nêkena adirê aye kile nêbeno. Mîlçike na pîrek vînena 

yena vana: 

- Pîrê ti sekena? Pîrê vana: 

                                                 
10 Mi na estanike 22.08.2021 de maya xo ra goştarî kerde û nuşte. 

- Ez adir kena semedê ke nan bipewca la sekena nêkena adirê mi kile nêbeno. 

Mîlçike vana: 

- Pîrê yew telû dekewto binê linga mi ti no telû binê linga mi ra bivece û pê adirê 

xo viraze. 

Pîrê linga mîlçike ra no telû yê vecena û pê adirê xo kena û nanê xo pewcena. 

Çend wext vîreno mîlçike yena pîrê ra vana: 

- Yan ti gerek hewt nanan bida mi yan zî telû yê mi bida mi. Pîrê vana: 

- Mi telû yê to veşna ez senî tepa bida to. 

Sekena nêkena pîrê nêeşkena mîlçike peynî ra hewt nanan dana mîlçike aye zî 

nananê xo gêna firena şona. Mîlçike, tayêk ca firena taye şiwaneyan vînena ke şiwanê 

çîyêk wenê. Mîlçike firena şona hetê nê şiwaneyan înan ra vana: 

- Qey şima şit û puşkilan wenê, bêrê şiman rê hewt nanê.”  

Mîlçike nê hewt nanan dena şiwaneyan, şiwanê wenê xo pê mirdê kenê. Mîlçike 

şona geyrena tayêk wext vîreno tapa agêrena yena hetê şiwaneyan înan ra vana: 

- Yan gerek şima hewt nananê mi biderê yan zî şima hewt beranan biderê mi.” 

Şiwane yê vanê: 

- Heyra qurba ma senî nananê to tepa biderê ma nanê to werdê. No pes, pesê ma 

nîyo wayîre no pesê esto.” 

Eno pol aye pol yewbînan çarnenê şiwanê nêeşkenê mîlçike û peynî ra teslîya înan 

kuwena û hewt beranan denê mîlçike. Mîlçike hewt berananê xo gêna tayêk ca şona yew 

keye veynane ke no keye de mewlid esto. La şarê no keye yaban kewtî mere û maran top 

kenê serra birnenê. Mîlçike yena hetê înan şarê no keyeyê ra vana: 

- Şima sekenê şima qey mere û maran serra birnenê, bigîrê şimarê hewt hebî 

beranê xo rê serra bibirnê û biwerê. 

Şarê no keye hewt beranan mîlçike ra genê serra birnenê, pê tirşika xo virazenê, 

mewlidê xo wenê û veyveka xo anê. Mîlçike şona çend rojan ra dima yena wayîrê 

keyeyê ra vana: 

- Yan şima gerek hewt berananê mi biderê yan zî şima gerek veyveke bidê mi. 

Wayîrê keyeyê vano: 

- Ma hewt beranê to serra birnayê milet goştê beranan werde ma senî tepa to rê 

biderê. 

Wayîrê keye nêeşkenê çîyêk bikerê veyveke denê mîlçike. Mîlçike veyveke gêna û 

şona. Mîlçike tayêk şona yew şiwane veynena ke xo rê dûdike/bilûre cineno. Mîlçike 

şona hetê no şiwaneyî ti ra vana: 

- Şiwane! Ti na dûdika xo bidî mi ez zî to rê na veyveke dana.  

Şiwane qebûl keno, dûdika xo dano Mîlçike û veyveke ti ra gêno. Mîlçike firena 

şona yew kerra ser o tayêk dûdike cinena dormarê xo ra ewnêna ke yewêk zî çinîyo ne 

embaz ne zî dost û heval… xo bi xo vana: 

- Mi yew telû da hewt bi nanan, mi hewt nanê dayê hewt bi beranan, mi hewt 

beranê dayê bi yew veyveke, mi veyveke da bi yew dûdike 

Dima mîlçike vana tuurr tuurr tuurr dûdika xo dana yew kerra ro şikenena û firena 

şona…11 

 1.10. Dirnê û Zirnê 

Beno nêbeno di waye benê. Nameyê yewîne Dirnê ya aye bîn zî Zirnê ya. Dirnê 

rojêk Zirnê ra vana: 

                                                 
11 Mi na estanike 21.08.2021 de maya xo ra goştarî kerde û nuşte. 

-  Wayê! bê ma şîyerê keyeyê waya xo hele sekena, weşa yan nêweşa. Şonê 

keyeyê waya xo ke keye de nîya şîya cayêk. Wirdê waye ewnenê ke kergî waya 

înan nêweş kewtê xo wirnenê. Dirnê vana: 

- Wîî, waya mi, kergê waya ma pêro gerine bîyê, xo wirnenê. Bê ma sere yê înan 

bişuyê.”  

Wirdê waye gênê mîyanê mîyanê qazikî de awe sernenê, awe kele kuwena, 

girêna û kergan gênê teke-teke mîyanê awe ra vecenê, dêsê ver de têrarêze ronenê. Vanê 

ma serê kergan şutê û pêro wutê. Zirnê vana: 

- La pêro ejpijin bîbîyê xo wirnaynê, temîz bîyê coka pêro wutî. 

Tira dima wirdê waye şonê zereyê keye eywan de mîyanê kewrî de eskijan 

veynenê. Dirnê vana: 

- Wîî, na waya ma çende qilêrina, qey nê puşkulê xo nêvistê weyta de top kerdê. 

Wirdê waye nê eskijan dekenê torbeyan û benê fînenê siloyî ser o. Tira dima 

waye û mêrdeyê waya înan yenê keye veynenê ke kergê înan pêro merdî. Dirnê û Zirnê 

ra vanê no çi hal o sebîyo? Vanê: 

- Kergê şima gemarin bîbîyê û şima axurê xo zî temîz nêkerdê bî ma sereyê 

kerganê şima şutê û axurê şima zî rite. Waya înan zaf hêsir bena û Dirnê û Zirnê 

ra vana: 

- Şima senî enewa kerde! nê pêro eskijê ma yê. Qey şima senî berdê vistê silo yê 

ser o. vanê ma va to qey puşkulê. Waya înan wirdîna teber kena vana şima kura 

şonê şîyerê. 

Wirdê waye rayir de şonê yew dare veynenê ke qurmê na dare qaşe bîyo. Zirnê 

vana: 

- Wîî, waya mi, na dare serda ver de hele sebîya. Dirnê vana: 

- Ma fistanê xo tayêk derra bikerê û ma qirmê na dar ra bipêşê.” 

Fistanê xo derra kenê û qirmê dare ra pêşenê û rayirê xo dewam kenê. Wirdê 

waye tayêk wext şonê yew zerence vêynenê. Dirnê vana: 

- Wîî, Zirnê na zerence ra biewnê, hendike aye serd o lingê aye serda ver de 

cemidîyayê sûr bîyê. Zirnê vana: 

- Ma solanê xo biderê na zerence wa xo rê paye bikero. 

Solanê xo vecenê weyra de ronenê û warway rayîrê xo dewam kenê, şonê…12 

 

 

 

 

 

 

 

 

 

 

                                                 
12 Mi na estanike 21.08.2021 de waya xo ra goştarî kerde û nuşte. 

PEYNÎYE 

Kirmanckî sey ziwanê şaranê bînan ziwanêk kehen û dewlemend o. Wayîrê 

kulturêk qedîm o. Seserran ra heta nika fek ra bi fek ameyo. Heta nika ziwanê kirmanckî 

û edebîyatê kirmanckî ser o çîyêk zaf taye ameyo nuştene. Newe newe ziwan û 

edebîyatê kirmanckî ser o xebat û cigêrayîşî benê.  

Na xebate de zî dorûmarê Gêlî ra des estanikî ameyê nuştene. Nê estanikî, zafane 

dewa Qonax de şexsan ra goştarî bîyê û dima ameyê nuştene. Dewa Qonax girêdayîya 

qezaya Gêlî ya û nêzdîyê vîst keyeya. Nameyê taye estanikan bî taye zî çinê bî. Estanike 

ke nameyê înan çinê bî, mi çerçeweya babete înan rê sernuşteyêk nuşte.  

